                              17.IKASGAIA
IRABAZITAKO ONDASUNEN SOZIETATEA DESEGITEA ETA KITATZEA

  1-Irabazitako ondasunen sozietatea desegitea

    1.1-Kausak
      1981-ko erreformak, kausen erregimena malgutu egin zuen eta bi motatako kausak bereizten ditu: Desegite kausa automatikoak edo eskubide osokoak eta erabaki judizialez erabakitakoak,hauek alderdien ekimenez burutzen direlarik.
            A)Eskubide osokoak: Kode Zibilaren 1392.artikuluan arautua.

               *Ezkontzaren desegiteagatik; Ezkontzarik gabe ez da irabazpideko sozietaterik existitzen, erregimen edo sistema hau ezkontzazko sistema baita.

               *Ezkontzaren nulitate deklarazioagatik; Aurrekoan emandako arrazoi berdinengatik, sozietatea desegin egingo da.

               *Judizialki erabakitako ezkontideen arteko banantzeagatik; Elkarbizitzaren etenduraren ondorio bat da. Hala ere sozietateak, prozesuaren tramiteak egiten diren bitartean irauten du,nahiz eta zenbait aldaketa eman.

               *Ezkontideen adostasunez egindako erregimenaren ordezkapenagatik; Adostasunez beste sistema ekonomiko ezberdin bat ezarriko dute,beti ere ezkontzaren barne.

      Edozein kasutan ere ezkontideek irabazpideko sozietatea desegitea soilik akordatu dezakete eta ez badute beste erregimenik adosten,ondasunen banantze sistema ezarriko da.
            B) Erabaki judizialez erabakitakoak:

                Kode Zibileko 1393.artikuluan kausen zenbaketa egiten da eta hau alderdien ekimenez burutuko da.

               *Ezkontide baten ezgaitasun judiziala dela eta; Ezgaitasuna sortzen duten arrazoiek ez dute elkarbizitza hausten,baina aldaketa nabariak  sortzen dira ezkontz harremanetan.

               *Ezkontide baten ausentzia deklarazioagatik; Hemen elkarbizitzaren etendura supostuak ematen dira baina desegitearen benetazko kausa ausentziaren deklarazio judiziala izango da.

               *Ezkontide baten kiebra edo hartzekodunen konkurtso deklarazioa dela eta;Hontan aurreikusitako hipotesiek ez dute ezkontideen elkarbizitza komunitatea hausten baina ezkontideetako baten ondasuna, hartzekodunen ekintza kolektibora lotuta badago,komenigarria da ezkontide honen interesak babestuko dituen mugapen bat egitea.

               *Familiaren utzierazpen deklarazioagatik; Argi geratzen da elkarbizitza desagertu egiten dela eta gainera ezkontzaren obligazioen ezbetetze larria suposatzen duela honek.

               *Ekintza fradulento edota kaltetuen errepikapenagatik; Kode Zibilaren 1393.2 artikuluak dio ez direla ekintza aislatuak, behin eta berriz egindakoak baizik.Hala ere ekintzen emaitzak baloratu behar dira.
               *Egitatezko banantzea dela eta; Irabazpideko sozietatea desegiteko,nahikoa da urte bat baino gehiagoko egitatezko banantzearekin, noski bien arteko adostasunezkoa bada edota egonguaren utzipenagatik bada. Honen arrazoia; Irabazpideko sozietatea soilik justifika daitekeelako elkarbizitza baten baitan. 

               *Informazio betebeharraren ez betetze larria eta errepikatuagatik; Kode Zibilaren 1383 artikuluak aipatzen dituen betebeharren ez betetzea izango da.Hau da,ezkontideen artean bakoitzaren iharduera ekonomikoaren egoera edo mozkinen informazioa elkartrukatu behar dira.

               *Ezkontideetako baten zor propioengatiko parte baten enbargoagatik; Kode Zibleko 1373 eta 1393. artikuluek aipatzen dute,kasu hauetan desegiteak izaera instrumentala duela;helburua,hartzekodunaren eskubideen egikaritza erreztea.
                Kode Zibileko 1373.artikuluak dio ezkontide batek zor propioak ondasun pribatiboekin ordainduko dituela baina hartzekodunak ikusten badu ez dela nahikoa,irabazpideko sozietateko ondasunetik enbargatzea eska dezake.

      Edozein izanda kausa ere,desegitea erabaki judizialez burutzen denean,efektuak akordatu zen egunetik emango dira eta erabaki judizial hori irmoa izan behar du.

      Aldiz,auzia jarraitu behar bada,tramitazioa hasitakoan inbentarioa egitea agintzen da eta epaileak beharrezkoak diren neurriak hartuko ditu.Neurri hauek kaudalaren administraziorako egokiak izango dira eta administrazio arruntatik kanpo geratzen diren ekintzetarako lizentzia judiziala eskatu behar da.

      Eskubide osoz edo automatikoki emandako desegitearen kasuan,efektuak ekintza zehatza burutu den unean emango dira.

      Desegitea eskatzeko legitimatua,Kode Zibilean 1393.artikuluan azaltzen diren egoeretan aurkitzen den ezkontidea izango da.Arazoak planteatzen dira 1393.artikuluko 3. atalarekin, egonguaren utzipenarekin alegia, baina azkenean alde egin duenari ere legitimazioa emango zaio.
    1.2-Sozietatea desegina baina ez kitatua

      Behin sozietatea desegin ondoren,kitapen fasea irekitzen da.Baina gerta daiteke (ez beti) interesatuek kitapena ez burutzea eta bitarteko egoera hori denboraz dexente luzatzea.Egoera hau gehienetan heriotzagatiko desegitetan,ezkontideen artean behin eta berriz erregimen ekonomikoa aldatzean edota dibortzioatzen direnean ematen da.

      Nola erregulatzen da egoera hau? Esaten badugu,irabazpideko sozietatea ez dela amaitzen kitapen osoa egin arte,irabazpideko sozietate iraunkor baten aurrean gaude eta sozietatearen arau berdinak aplikatuko dira.Honek esan nahi du kapitalaren fruitu ,errenta eta lanak sozietatea handitzen jarraituko dutela eta errespontsabilitatea,gestioa eta xedapena aurrekoaren berbera izaten jarraituko duela.Tesi hau ez da sostengarria,zeren eta ondasunak komunak izan beharrean pribatiboak izango bait dira eta horrez gain gestioa,administrazioa eta irabazien xedapenak, ezkontzaren iraupena aurreikusten dute.
      Guzti honengatik egokiagoa da pentsatzea,ondare kolektibo baten aurrean gaudela eta irabazpideko ondasunak izandakoak osatzen dutela ondare hau.Titularitatea ezkontideek izango dute,baldin eta desegitearen kausa heriotza ez bada.Ondorioz arazoa,ondare kolektibo honen izaera juridikoarekin planteatzen da.

      Honen erregimen juridikoa berezia da.Banaketa egin baino lehenagoko oinerdetza komunitatearekin parekatu daiteke.Beraz aplikagarri diren arauak hurrengoak dira;

               *Komunitate zatiezin hau,lan errentekin eta kapital pribatiboekin ez da gehiagotzen.Desegitearen unean zintzilik zeuden ondasun pribatiboen fruituei,usufruktuaren kitapenari aplikatzen zaizkion arauak analogikoki aplikatuko zaizkie.Noski ondasun komunen fruituak ondare komunean sartuko dira.
               *Komunitate zatiezin honen ondareak,sozietatearen gain zeuden obligazioetaz erantzuten jarraituko du baina ondoren hartutako obligazioak bere ondare propioan barneratuko dira. 

                 Hartzekodunak zordunak ondare komun horretan duen kuota abstraktuaren enbargoa eska dezake,zeina ondasun konkretuetan zehaztuko den zatiketa eta adjudikazioa burutzean,ez lehenago.

               *Ondasunen xedapenek,erregimen ezberdina jarraitzen dute.Edozein xedapen ekintza burutzeko,titular guztien adostasuna beharrezkoa da,Denek ondasunetaz xedatzeko aukera bait dute.

               *Desegina dagoen irabazpideko sozietatearen administrazioak,arazo ugari planteatzen ditu eta arazo hauek,oinordetzaren administrazioan erabiltzen diren kriterio berdinekin konponduko dira.Beraz,Denek administratzaile bat izendatuko dute eta honek izango du administratzeko ahalmena.Horrela ez bada egiten,gehiengoaren sistema ezarriko da.(KZ 398 art).
               *Adjudikazioen erregimen juridikoak zailtasun bereziak dakartza,adjudikazio hauek,desegite eta kitapenaren bitarteko garai honetan emango dira eta sozietatetik eratortzen diren ondasunekin egingo dira.

                Zailtasun hauen soluzioak bi dira: 1-Subrogazio errealaren printzipioaren aplikazioa; Lortutako ondasuna ondare kolektiboaren barne sartuko da,baldin eta ordaintzen den kontraprestazioa ondasun horretatik eratorria bada.

                                                                       2-Ulertu behar da,sozietatea hartzekodun izango dela soilik adkisiziorako xedatu zenaren gain.

                Bi soluzioen arteko ezberdintasuna txikia da oreka ekonomikoa dagoen unetan edota adkisizio eta kitapenaren arteko denbora murritza denean.Baina ezberdintasuna handia izan daiteke inguruabar hauek ematen ez direnean,zeren gauza bat da diruzko balioa duen ondasun baten hartzekoduna izatea ,desbaliotua gera daitekeelarik eta beste gauza bat da eskuratutako ondasunaren titularra izatea.Autore batzuen ustez lehenengo soluzioa da egokiena.
               *Zatituezin egoeran,lortutako ondasunen izaeraren frogetan ez da erregela berezirik existitzen,auzitegiak askatasunez emana izango da.

               *Sozietate masaren zatiketa egiten ez den bitartean,hau da kaudalaren kitapena eta ondasunen ordainketa egiten ez diren bitartean,1408.artikuluak agintzen du,ezkontideei mantenua,sozietate masatik emateko edo bestela bizirik gelditu den ezkontide eta seme-alabei.Eta bere partea ematerakoan lehen eskuratutakoarengatik deskontatu egingo zaio.

                Mantenua eskubide berezia da eta supletorioki ahaideen arteko mantenuaren arauak aplikatuko zaizkio.Beraz ez da ahaztu behar,alimentistak mantenua,erdizko eskubidea duen ondasun masatik lortzen duela.

    1.3-Irabazitako ondasunen Pasiboa

      Irabazpidezko sozietate deseginean, hirugarren hartzekodunen egoera aztertzea interesgarria da.Batetik,sozietatea desegitean ematen den egoeragatik eta bestetik sozietate honen ondasunen kitapen eta ezkontideei egindako adjudikazioengatik.Beraz, hartzekodunak zeini eskatu behar dio bere kredituaren ordainketa? Ze eskubide ditu sozietate masaren gain? Eta ze eskubide ditu senar-emazteen ondasun pribatiboen gain?

      Legegileak 1402.artikuluan dio,hartzekodunek,oinordetzaren banaketa eta kitapenean aintzatesten diren eskubide berdinak izango dituztela.

               -Banaketa egin baino lehen,hartzekodunek ondasun komunaren gain,obligaziozko izaera duen eskubide esklusiboa izango dute.Eta aldi berean,hartzekodun pertsonalak direnez,ezkontide zordunaren ondasunak xedatu ditzakete,subrogazio,bitarteko etabarreko akzioak exekutatuz.
               -Banaketa egin ondoren,ezkontide bakoitzak,sozietatea desegin baino lehen zeuden zor berdinengatik bere ondasun propioekin erantzungo dute.Eta gainontzeko zorrak oinordeko moduan erantzungo dute.

               -Hartzekodunen akzioa,ondasun konsortzialetik kobratzen saiatzen direnean,bi ezkontideei,hauen oinordekoei,interesatuei eta titularrei zuzenduta egon behar dira,eskubide berdinetan.

  2-Irabazitako ondasunen sozietatea kitatzea
    2.1-Esanahia eta eraentza juridikoa

      Irabazitako ondasunen sozietatea desegin ondoren,hurrengo fasea kitapena da.

      Kode Zibileko 1396.artikulutik 1410.artikulura bitartean dauden arau bereziek arautzen dute eta oinordetzaren banaketa eta kitapenerako ezarriak dauden arauak supletorioki aplikatuko dira.
      Kitapenaren barne fase batzuk aurreikusten dira:

    2.2-Faseak
      a)Inbentarioa; Kode Zibileko 1396.artikuluak arautzen du eta kitapenaren lehen fasea da.Bertan sozietatearen aktiboa eta pasiboa zehaztu behar dira.

        Legeak ez du inbentarioaren praktika inongo kasutan arintzen baina ez du baliogabetzen inbentariorik gabeko kitapenik.Soilik Kode Zibileko 1401.1.artikuluan azaltzen da sozietatearen errespontsabilitate berezi moduan.
        Honetaz gain, zorduna ez den ezkontideak adjudikatu izan zaizkion ondasunekin erantzungo du,baldin eta inbentario judiziala edo extrajudiziala behar den moduan egina bada.Eta noiz dago inbentarioa behar den moduan egina?Kode Zibilak ez du argitzen eta 1410.artikuluaren remisioak,hau da oinordetzaren banaketa eta kitapenari buruzko arauek ere ez dute ezer argitzen.

        Hemendik eratortzen den gauza bakarra da; supostu kontentziosoetan,judiziamendu zibileko legera jo behar dela eta kontentziosoak ez direnetan aldiz,oinordetzaren onarpen arauetara.

        -Kode Zibilaren 1397.artikuluan aktiboa zein den zehazten da:

               +Desegite unean agertzen ziren irabazitako ondasunak

               +Negozio ilegal edo fradulentoen bidez enajenatuak izan diren eta bueltatuak izan ez diren ondasunen balio gaurkotua.

               +Sozietateak ordaindu izanaren eta ezkontide baten kargura zeuden ondasunen balio gaurkotua.

        -Pasiboari dagokionez,1398.artikuluan azaltzen da:

               +Sozietatearen kargura dauden zorrak
               +Ondasun pribatiboen edo ondasun hauen gain emandako deterioroaren balio gaurkotua,hau sozietatearen onerako erabilia izateagatik eta dirutan ordezkatu behar denean.

               +Ezkontide batek ordaindu izanaren sozietatearen kargura zeuden zorren balio gaurkotua.

        Tasazioari buruz esan daitekeen gauza bakarra da,kitapen egunean egiten dela.

      b) Ondasun likidoaren eraketa ; Kode Zibilaren 1399.eta hurrengo artikuluek diotena jarraituz,inbentarioa egin ondoren,sozietatearen zorrak ordaindu behar dira eta hauen barne,mantenuaren zorra izango da lehena.
        Ordainketak ez dira modu efektiboan burutuko,1400.artikuluak irabazitako ondasunen adjudikazioak burutzeko aukera ematen baitu.Hala ere hartzekodunak ez baditu onartzen, enajenazioa edota lortutakoaren balioarekin eginiko ordainketa emango da.

        Kode Zibileko 1404. artikuluak dioen moduan,behin inbentarioaren dirutzaren dedukzioak eginda,gainontzekoa irabazitako sozietatean barneratuko da eta hau erdibana banatuko zaie senar-emazteei edo bakoitzari dagokion oinordekoari.

      c)Ondasunen adjudikazioa; Adjudikaziorako Kode Zibileko 1410 eta 1061.artikuluak erabiliko dira.Baina adjudikaziorako lehentasunak 1406 eta 1407.artikuluan azaltzen dira.

        Beraz 1410.artikuluak dio,oinordetzaren banaketa eta kitapenaren arauak hartuko direla kontutan eta 1061.artikuluak,oinordetzaren banaketan,berdintasuna bermatu behar dela.

        -Lehentasunak
          KZ 1406 art->Ezkontide bakoitzak eskubidea izango du lehentasunez bere ondarean hurrengoak barneratzeko:
               +KZ-eko 1346.7. artikuluan azaltzen ez diren erabilera pertsonaleko ondasunak.

               +Bere lanarekin lortutako nekazal,komertzial eta industrial ustiaketa

               +Bere profesioa egikaritzen duen lokala

               +Beste ezkontidearen hilketaren kasuan,ohizko erresidentzia duen etxebizitza.

          KZ 1407 art->Aurreko artikuluaren 3.eta 4. puntuetan,lokalaren eta etxebizitzaren kasuetan alegia,barneratu daiteke erabilera eta habitazio eskubidea.

        Ondasunen balioak ezkontide adjudikatzailearen ondasuna gainditzen badu,honek diferentzia diruarekin ordaindu beharko du.

        Bukatzeko,kitapen unean ezkontide bat beste ezkontidearen hartzekodun pertsonala bada,hartzekodunari zorra kobratzeko ,irabazitako ondasunak erabil daitezen exijitzeko ahalmena emango zaio,bere kreditua estali bitartean noski,salbu zordunak boluntarioki ordaintzen badu.

3-Sozietate batzuk kitatzea
      Kode Zibileko 1409.artikuluak arautzen du eta bi erregela barneratzen ditu:

               1-Sozietate bakoitzaren kapitala zehazteko,inbentarioaz gain,edozein motatako frogak onartuko dira.
               2-Zalantza kasuan,irabaziak bi sozietateei proportzionalki emango zaie,iraundako denbora eta ezkontide bakoitzaren ondasun eta sarrerak kontutan hartuz.

                  Baina aipatutako bi irizpide hauek zalantzagarriak dira ;Iraundako denborari dagokionez,sozietateak zatituta gelditzen diren denborara zabaldu behar da,ez bakarrik desegite unera.Eta ondasun eta sarrerei dagokienez,ondasun pribatiboak ere kontutan hartu behar dira.

